
Undirritaður hefur, síðan í lok aprílmánaðar, setið í framkvæmdanefnd sem Þorgerður Katrín Gunnarsdóttir menntamálaráðherra skipaði í lok apríl s.l. til að gera úttekt á aðgengi blindra og sjónskertra að menntakerfinu. Hópinn skipuðu fulltrúar frá menntamála-, heilbrigðis- og félagsmálaráðuneyti, Sambandi íslenskra sveitarfélaga, Reykjavíkurborg og tveir fulltrúar frá Blindrafélaginu.

Hópnum var ætlað að koma með tillögur að úrbótum og hvernig þær yrðu best framkvæmdar.

Ljóst var, strax á fyrsta fundi, að hópnum var ætlað að vinna hratt að tillögum til úrbóta. Hann hefur nú þegar skilað lokaskýrslu til menntamálaráðuneytis og bindur Blindrafélagið miklar vonir við að stjórnvöld bregðist fljótt og vel við tillögunum. Hér verður innihald skýrslunnar ekki rakið, en hins vegar langar mig að fjalla lítillega um þær aðgerðir sem ríkisstjórnin hefur þegar ráðist í, í kjölfar úttektarinnar.

Í byrjun júlímánaðar s.l., þegar ljóst lá fyrir að verulegar úrbætur yrði að gera strax, samþykkti ríkisstjórnin bráðaaðgerðir sem fólust í því að senda einstaklinga til náms í umferlis- og ADL-fræðum og í sérfræðinám í blindrakennslu. Fjórir einstaklingar hófu nám í umferlis- og ADL-fræðum í lok september í Dublin á Írlandi. Gert er ráð fyrir að þeir ljúki námi í lok maí á næsta ári. Einungis einn umferlis- og ADL-kennari er starfandi á Sjónstöð Íslands, en stöðin hefur um 1.500 manns á skrá. Stöðin er endurhæfingarmiðstöð blindra og sjónskertra á íslandi og því alveg ljóst að einn starfsmaður hefur engan veginn náð að anna eftirspurn. Hér er því um gríðarlegt framfararskref að ræða. 

En hvað er umferlis- og ADL-þjálfun og hvaða þýðingu hefur fjölgun á slíkum sérfræðingum fyrir blinda og sjónskerta?

Umferliskennsla felst m.a. í því að kenna blindum og sjónskertum að komast um í umhverfi sínu með aðstoð hvíta stafsins, með aðstoð kíkis t.d. til að lesa á skilti, húsnúmer o.fl., kenna þeim að nota almenningssamgöngur o.s.frv. ADL er skammstöfun á orðunum „athafnir daglegs lífs“. Sú kennsla felst m.a. í því að kenna fólki, sem tapað hefur sjón að miklu eða öllu leyti, að bjarga sér með daglegar athafnir, t.d. að elda sér mat, nota heimilistæki án þess að sjá á þau, nota sjónhjálpartæki s.s. lessjónvarp (tæki sem stækkar verulega lesmál) og margt fleira. Einstaklingur sem missir sjónina þarf að læra einföldustu hluti upp á nýtt. Það sem var tiltölulega auðvelt fyrir sjónmissi getur reynst einstaklingum erfitt þegar sjónin er farin eða hefur skerst verulega. Fjölgun starfsmanna leiðir af sér að nú verður hægt að bjóða upp á fleiri námskeið og aukna einstaklingskennslu. 

Einnig var samþykkt, í bráðaaðgerðum ríkisstjórnarinnar, að ráða til starfa fjóra blindrakennara. Tveir þeirra eru þegar menntaðir sem slíkir en tveir hafa hafið fjarnám í  blindrakennslu í Birmingham. Gert er ráð fyrir að þeir ljúki námi um áramótin 2008/2009. 

Nú eru því starfandi fjórir einstaklingar sem sinna ráðgjöf og kennslu á öllum skólastigum.

Forsvarsmenn Blindrafélagsins eru afar ánægðir með skjót viðbrög ríkisstjórnarinnar og eru ekki í nokkrum vafa um að þær muni skila betri þjónustu til blindra og sjónskertra. 

Hins vegar leggur Blindrafélagið mikla áherslu á að uppbyggingunni verði haldið áfram og treystir því að tillögur framkvæmdanefndarinnar nái fram að ganga. Meginefni þeirra felst í því að stofnuð verði þekkingar- og þjónustumiðstöð sem gæti opnað haustið 2008. Hugmyndafræðin að baki slíkrar miðstöðvar er einkum sú að blindir, sjónskertir, foreldrar sjónskertra barna, aðrir aðstandendur sjónskertra, kennarar þeirra og aðrir sem með einhverjum hætti koma að málefnum þeirra geti leitað á einn stað eftir hvers konar ráðgjöf, upplýsingum og ekki hvað síst endurhæfingu. Verði umrædd miðstöð sett á laggirnar og nái tillögur nefndarinnar um bætta þjónustu fram að ganga, myndi það þýða byltingu í málefnum blindra og sjónskertra á Íslandi, sérstaklega hvað varðar endurhæfingu þeirra. Það myndi auka færni þeirra til að takast á við fötlun sína og ekki síður verða aðstandendum þeirra og ættingjum til mikilla hagsbóta. 

Blindir og sjónskertir munu þá verða virkari hópur í samfélaginu og eiga auðveldara með að takast á við líf með skerta sjón eða enga. Við erum þess fullviss að góð endurhæfing er góð fjárfesting til framtíðar.

Halldór Sævar Guðbergsson

formaður Blindrafélagsins.

ACTIVE verkefnið 

Active and Creative Transition for Inclusion through Vocational Training and Education

ACTIVE verkefnið er þriggja ára samstarfsverkefni um menntun og atvinnuþátttöku blindra og sjónskertra einstaklinga með viðbótarfatlanir, MDVI. Samstarfið hófst í október 2006 og er styrkt af Framkvæmdastjórn ESB, Sókrates/Grundtvig 2. 

Þátttakendur í ACTIVE samstarfinu eru nemendur, foreldrar og fagfólk sem tengist menntun og endurhæfingu blindra og sjónskertra einstaklinga á aldrinum 16 – 25 ára. Fulltrúarnir eru frá ellefu skólum og þekkingarmiðstöðvum í níu löndum, Danmörku, Finnlandi, Írlandi, Íslandi, Ítalíu, Spáni, Svíþjóð, Tékklandi og Þýskalandi. Drjúgur tími fyrsta starfsársins fór í að kynnast og skilja ólíka menningu í löndunum en hún hefur umtalsverð áhrif á sjónarmið varðandi réttindi blindra og sjónskertra einstaklinga til náms og atvinnu. 

Markmið verkefnisins er að þróa leiðir til að brúa bilið milli framhaldsskóla og atvinnulífs og atvinnulífs og símenntunar (life long learning) og auka möguleika á fjölbreyttu náms- og starfsvali. Atvinnuþátttaka blindra og sjónskertra einstaklinga hefur meðal annars mótast af atvinnuástandi í löndunum og stöðu einstaklinganna í samfélaginu. Reynslan sýnir að þrátt fyrir markmið um aukin tækifæri allra til þátttöku á almennum vinnumarkaði starfa flestir blindir og sjónskertir einstaklingar með viðbótarfatlanir á vernduðum vinnustöðum meðal annars við pökkun og körfu- og burstagerð og eiga litla möguleika á náms- og starfsvali. Hlutfall atvinnuleysis í löndunum sem er frá 2 – 20% hefur veruleg áhrif á viðhorf og atvinnumöguleika. Auk þess takast á ólíkar hugmyndir um atvinnuþátttöku annars vegar og þörf einstaklinga fyrir þjónustu og umönnun hins vegar. 

Einn helsti styrkleiki ACTIVE verkefnisins felst í fjölbreyttum bakgrunni þátttakenda sem byggir meðal annars á ólíkri menningu og þjóðfélagsaðstæðum. 

Tengiliður Íslands við verkefnið er Helga Einarsdóttir kennsluráðgjafi en samstarfsaðilar á Íslandi eru Blindrafélagið, Þjónustumiðstöð Laugardals og Háaleitis og Flensborg. Á fyrsta starfsárinu voru haldnir þrír fundir í Finnlandi, Svíþjóð og Tékklandi auk þess sem við heimsóttum þekkingarmiðstöð og skóla í Chemnitz í Þýskalandi. Fundirnir hafa verið lærdómsríkir, en það er dýrmætt að fá tækifæri til að kynnast og læra af fagfólki sem er að vinna að svipuðum málum og hefur mikla reynslu. Einnig hafa heimsóknir í skóla og á vinnustaði verið mikilvægar. 

Nú er annað starfsárið að hefjast með nemendaskiptum, en dagana 9. – 13. október fara þrír nemendur úr Flensborg ásamt kennurum til Ancona á Ítalíu. Markmiðið er að kynnast jafnöldrum sem eru í framhaldsskóla fyrir blinda og sjónskerta nemendur. Eins verður lögð áhersla á að kynnast ítalskri menningu og bera saman aðstæður á Ítalíu við íslenskan raunveruleika. Nemendurnir eru búnir að læra nokkur orð í ítölsku og bætist stöðugt í orðasafnið. Í farteskinu verður stafrænt upptökutæki, en ætlunin er að útbúa hljóðsögu með hljóðmyndum úr ferðinni. Gert er ráð fyrir að ítalskir nemendur heimsæki Ísland í lok janúar næstkomandi og vonast þeir til að kynnast íslenskum vetri með snjó og heitum laugum.

Þátttaka í verkefni sem þessu er mikilvæg fyrir þróun þekkingar og þjónustu og eykur möguleika nemenda ekki síður en fagfólks sem starfar á þessum vettvangi.  

Helga Einarsdóttir 

og Olga Björg Jónsdóttir

Mikilvægi foreldrastarfs innan Blindrafélagsins

Fyrir rúmum þremur áratugum tóku nokkrir foreldrar blindra og sjónskertra barna sig til og stofnuðu foreldrafélag. Félaginu var m.a. ætlað að vera vettvangur foreldra til að miðla hvert öðru af reynslu sinni, styðja hvert annað í uppeldisstarfinu og sameinast um baráttuna fyrir velferð barnanna.

Félagið átti sitt blómaskeið á níunda áratugnum. Þá var starfsemin mikil, foreldrar héldu fundi í heimahúsum, börnin þekktust vel, hittust oft og hver fylgdist vel með öðrum.

Allt á sinn tíma og um miðjan tíunda áratuginn var foreldrafélag blindra og sjónskertra barna gert að deild innan Blindrafélagsins. Á síðastliðnum árum hefur starfið heldur dalað, margt hefur breyst og foreldrar hafa ekki verið eins virkir og þeir voru áður.

Til þess að bregðast við þeirri „deyfð“ sem komin var yfir starfið, ákvað stjórn Blindrafélagsins að ráða starfsmann, í hálft starf, sem hefði það hlutverk að blása nýju lífi í foreldrastarf innan Blindrafélagsins og virkja foreldra til þátttöku.

Stjórn lagði mikla áherslu á að foreldraráðgjafinn hefði reynslu af uppeldi sjónskerts barns og gæti miðlað öðrum foreldrum af reynslu sinni. 

Þann 1. júní sl. var undirrituð ráðin í starfið  en ég eignaðist blinda dóttur fyrir níu árum.

Þegar ég frétti að verið væri að leita að foreldraráðgjafa með reynslu, ákvað ég að þarna væri vettvangur fyrir mig þar sem ég gæti lagt mitt af mörkum til að byggja upp það stuðningsnet sem mig sárlega vantaði sjálfa þegar ég eignaðist blint barn.

Áttu þeir að óska til hamingju eða samhryggjast?

Þegar dóttir mín fæddist fengum við, foreldrar hennar, fræðslu um þá þjónustu og aðstoð sem okkur stóð til boða til að gera barninu léttara að takast á við uppvöxt og þroska. Þessi þjónusta samanstóð  m.a. af blindrakennslu, umferlisþjálfun og þjálfun í athöfnum daglegs lífs, sjúkraþjálfun og svo framvegis. Fyrstu mánuðina og árin einblíndum við að mestu leyti á að hún þroskaðist, örvaðist og lærði til jafns við sjáandi börn. Þetta var erfiður og krefjandi tími en um leið mjög gefandi. Okkur fannst við alltaf fá svör frá sérfræðingum sem okkur var beint til varðandi örvun, kennslu og þroska hennar, en okkur fannst vanta stað sem við gátum leitað á í þeim tilgangi að fá tilfinningalega útrás. Satt best að segja voru ættingjar og vinir hálf vandræðalegir yfir þessum aðstæðum. Áttu þeir að óska til hamingju eða samhryggjast? Ég var búin að ganga með yndislega barnið mitt, hlakka til að eignast það í fyllingu tímans og hlakka til framtíðarinnar. Þegar hún svo fæddist hrundi heimurinn!

Það var svo oft sem mig langaði að gleðjast með einhverjum yfir afrekum dóttur minnar, gráta vegna þess sem ég hélt að hún færi á mis við á lífsleiðinni eða reiðast vegna þess misréttis sem við mættum í kerfinu. Áhyggjur af framtíð og félagsþroska hennar var eitthvað sem sífellt nagaði, en það var í raun enginn sem ég gat talað við um slíka hluti, enginn sem virkilega skildi eða hafði svör á reiðum höndum. Lítið foreldrastarf var á Íslandi á þessum tíma og sá stuðningur sem við fengum var aðallega frá sérfræðingum. Ég áleit þetta vera vegna smæðar íslenska samfélagsins og hélt að það væri hreinlega ekki hægt að halda uppi virku stuðningskerfi foreldra þar sem börnin væru svo fá. 

Ég hef mikla og djúpstæða trú á þeim stuðningi sem foreldrastarf getur veitt. Sjálf hefði ég þurft á þeim stuðningi að halda þegar dóttir mín fæddist.

Eftir að hafa búið í Hollandi s.l. fimm ár veit ég hvað virkt foreldrastarf getur þýtt fyrir fjölskyldur blindra og sjónskertra barna. Þarna sá ég hvernig foreldrar í svipuðum aðstæðum náðu að tengjast og miðla reynslu sín á milli. Slíkt getur veitt svo gríðarlega miklar upplýsingar og tilfinningalegan stuðning. Fólk upplifir samkennd, skilning, stað til að gleðjast og lausn á vanda. Foreldrastuðningur veitir fólki tækifæri til að skiptast á reynslusögum og fá ómetanlegan styrk frá fólki í sömu aðstöðu.  Þarna fær fólk upplýsingar frá traustum heimildum og því meiri líkur á að farið sé að þeim ráðum sem gefast. Slíkt leiðir til hagnýtra lausna, sem auka möguleika og sjálfstæði barna okkar og léttir líf okkar foreldranna.  

Hver sigur gefur gleði 

Ég hef lært svo margt á þessum níu árum síðan prinsessan mín fæddist og veit svo margt nú sem ég vildi óska að einhver hefði sagt mér strax í upphafi. Nú veit ég t.d. að þegar fólk eignast fatlað barn þá mætir því ýmis konar mótlæti. En mótlætið og erfiðleikarnir eru til að sigrast á og hver sigur gefur gleði og styrk í næstu baráttu. Það þarf bara að leita eftir því. Þessa dagana  er stelpan mín á svo yndislegu þroskaskeiði! Hún hefur áhuga á öllu, vill prófa allt og henni finnst næstum því að hún geti lagt heiminn að fótum sér. Hún trúir á sjálfa sig og ég trúi jafn mikið á hana. Þar sem trú fólks á sjálft sig ákvarðar oftast það sem það tekur sér fyrir hendur, er gífurlega mikilvægt að foreldrar blindra og sjónskertra barna hafi jákvætt viðhorf til fötlunarinnar og þess sem blindir einstaklingar geta gert. Það má ekki einblína á það sem þau geta ekki, en sú hætta er ætíð fyrir hendi að foreldrar festist í slíkri örvæntingu eftir að greining fæst. Virkt tengslanet foreldra getur svo sannarlega hjálpað fólki í þeim aðstæðum. Það er hægt að sætta sig við að barnið manns sé blint, en í því felst m.a. að trúa því að fötlunin þurfi ekki að koma í veg fyrir að barnið lifi góðu lífi. Foreldrar bera ábyrgð á að finna lausnir og úrræði fyrir börnin sín svo þau nái takmarki sínu í lífinu. Sterkt tengslanet foreldra getur hjálpað sérstaklega í þessum tilgangi.

Í dag leggur Blindrafélagið mikla áherslu á að blása nýju lífi í foreldrastarfið. Takmarkið er að efla tengsl innan þess hóps sem þegar er á skrá, en einnig leitumst við eftir því að ná til þeirra foreldra sem ekki eru félagar í Blindrafélaginu. 

Opnuð hefur verið heimasíða foreldradeildarinnar og slóðin þangað er:

www.blindborn.is 

Þar er ætlunin að gefa foreldrum  aðgang að aðgengilegu tenglaneti. Til að halda uppi samskiptum hafa foreldrar komið sér upp spjallhóp á vefnum sem er góð leið til að miðla upplýsingum hvert til annars, eða bara spjalla um daginn og veginn. Samskipti í gegnum vefinn reynast fólki oft auðveldari en að taka upp símtólið og hringja í einhvern. Einnig viljum við leggja áherslu á að leyfa krökkunum að kynnast og reynum því að gera eitthvað skemmtilegt með þeim í hverjum mánuði. Skautaferð, vísindaferð, spiladagur og klifur á klifurvegg er meðal þess sem er á dagskrá næstu vikurnar. Auk þess má nefna að á haustmánuðum stendur Myndlistarskólinn í Reykjavík, í samvinnu við Blindrafélagið, fyrir myndlistarnámskeiði fyrir blind og sjónskert börn. Þar verður líka vettvangur fyrir börnin til að kynnast öðrum í svipaðri stöðu og þau eru sjálf.  

Allt byggist þetta þó á virkni og þátttöku foreldranna. Til að hafa hag af foreldrastarfi verða fjölskyldur að leita eftir þeim stuðningi sem í boði er, gefa sér tíma og gefa til baka ásamt því að þiggja. Í samfélagi nútímans, þar sem svo margt er í boði sem krefst tíma okkar og athygli, verða foreldrar að spyrja sjálfa sig hvað skiptir mestu máli. Forgangsröðunin getur verið strembin, en fólk verður að gera upp við sig sjálft hvað uppfyllir þarfir þess og veitir hamingju. Sjálf upplifi ég mestu gleðina í lífi mínu þegar ég sé barnið mitt hlakka til framtíðarinnar og sjá ekkert nema möguleika.

Inga Dóra Guðmundsdóttir 

foreldraráðgjafi Blindrafélagsins

Aðgengi á Netinu

Aðgengi að vefjum á Netinu hefur stórlagast á undanförnum árum en betur má ef duga skal. Algengt er að 80-90% vefja séu óaðgengilegir fötluðum notendum og þá aðallega blindum og sjónskertum. Ástandið er nokkuð skárra hérlendis en í nágrannalöndum okkar þar sem allt að 95% vefja eru óaðgengilegir fötluðum. Þess má geta að í Bretlandi eru blindir og sjónskertir um 2 milljónir en um 1500 manns hér á landi. Þessir 1500 eru ekki lítill hópur þegar haft er í huga að þeir, líkt og aðrir, vilja gjarnan geta keypt sér þjónustu og vörur á Netinu svo dæmi sé nefnt. Mikilvægt er að huga að því að gera upplýsingar og þjónustu sem aðgengilegasta. Forsætisráðuneytið og félagsmálaráðuneytið gáfu út skýrsluna Aðgengi allra að vefjum í janúar 2006:  http://www.ut.is/media/utvefur-skjol/Adgengisskyrsla_240106.pdf). 

Í skýrslunni eru lagðar fram tillögur um aðgerðir sem stuðla að því að fatlaðir og aðrir hópar sem gefa þarf sérstakan gaum í upplýsingasamfélaginu geti nýtt sér þjónustu á Netinu. Ákveðið hefur verið að fara að þeim tillögum sem lagðar eru fram í skýrslunni og stefna að því að allir opinberir vefir á Íslandi uppfylli ákveðnar lágmarkskröfur í aðgengismálum. Fyrirtækið SJÁ sinnir ráðgjöf til fyrirtækja í þessum málum.

Hvað er SJÁ

SJÁ ehf – Óháð ráðgjöf er fyrirtæki sem sérhæfir sig í að veita fyrirtækjum og stofnunum ráðgjöf varðandi vefmál. Hvort sem það eru kerfisprófanir, viðmótsprófanir, stefnumótun eða þarfagreining á ytri jafnt sem innri vefjum eða aðgengismál þá hefur SJÁ sérfræðiþekkinguna og getur gripið inn á öllum stigum í þróun vefjarins. Fyrirtækið hefur starfað frá árinu 2001 og eftirspurn eftir þjónustu eykst stöðugt, ekki síst hvað aðgengismálin snertir þar sem sífellt fleiri eru orðnir meðvitaðir um mikilvægi aðgengilegra upplýsinga og þjónustu.

Vottun vefja – samstarf við Öryrkjabandalag Íslands

Árið 2004 hóf SJÁ samstarf við Öryrkjabandalag Íslands með vottun vefja í huga. Vottun vefja þýðir að viðkomandi vefur sem hefur farið í gegnum aðgengisúttekt hjá SJÁ og staðist ákveðnar kröfur fær vottun og getur birt táknmynd á vef sínum. Vottun byggir á forgangi 1 (mikilvægustu atriðin varðandi aðgengi), vottun á forgangi 2 og svo vottun á forgangi 3. Alþjóðlegum gátlistum varðandi aðgengi er fylgt (WCAG WAI) en SJÁ hefur staðlað gátlistann miðað við íslenskar aðstæður og notendur. Gátlistinn var einnig prófaður í samvinnu við fatlaða notendur á Íslandi.

Vottaðir vefir

Fjöldi vefja hefur þegar verið vottaður og sífellt fleiri bætast við. Sem dæmi um þá vefi sem hafa fengið vottunarmerki SJÁ og Öryrkjabandalagsins má nefna:

Forgangur 1, 2 og 3

Tryggingamiðstöðin (væntanlegt)

Forgangur 1 og 2

NB (Netbankinn)

Heimabankinn

FMR (Fasteignamat ríkisins) 

FSR (Framkvæmdasýsla ríkisins) 

Glitnir  

Ísland.is

Seltjarnarnes

Strætó

Forgangur 1

Bókasafn Reykjanessbæjar

HÍ (Háskóli Íslands)

Lykilatriði varðandi aðgengi á vefjum
Það sem skiptir mestu máli varðandi aðgengi blindra notenda að vefjum:

•
Hafið ALT texta skýra og greinilega á myndum.

•
Merkið myndir sem ekki skipta máli sem tómar þ.e. alt=””. Ekki merkja þær sem „skreytimynd” eða „lína“ eða álíka. Slíkt ruglar aðeins notendur.

•
Merkjið alla myndatengla með skýrum ALT texta, tilgreinið hvert efni myndatengilsins er og hvert er verið að leiða notendur. Dæmi um það væri til dæmis auglýsing um þjónustu á annarri vefsíðu.

•
Bjóðið notendum upp á að geta farið beint í meginmál vefjarins með sérstökum tengli.

•
Merkjið töflur rétt.

•
Notið fyrirsagnir rétt (þ.e. HEADINGS eigindið) og hafið þær skýrar.

•
Hafið tenglanöfn skýr og greinileg. Ekki nota tenglanöfn eins og „hér”, „meira”, „nánar”.

•
Forðist flóknar skammstafanir og ef skammstafanir eru notaðar, útskýrið þær í fyrsta skipti sem þær koma fyrir.

•
Forðist að nota Flash myndir en slíkar myndir eru óaðgengilegar blindum notendum.

•
Forðist að nota PDF skjöl og ef þau eru notuð, notið þá hreinan texta eins mikið og mögulegt er (ekki flóknar skýringamyndir, töflur o.þ.h.).


Það sem skiptir mestu máli varðandi aðgengi sjónskertra notenda að vefjum:

•
Forðist texta í smáu letri.

•
Bjóðið notendum upp á að geta stækkað letrið á skjánum.

•
Bjóðið notendum upp á að geta breytt bakgrunnslit og stafalit á skjánum.

•
Forðist að nota myndir í stað leturs því þeim er ekki hægt að breyta með t.d. öðruvísi litum.

•
Forðist auglýsingar með of hröðum, hreyfanlegum texta.

•
Forðist að nota litasamsetningar sem eru óskýrar t.d. hvítt letur á svörtum grunni, ljósbrúnt letur á gulum grunni, ljósappelsínugult letur á bláum grunni o.s.frv. Drappaður bakgrunnur með svörtu letri reynist flestum best.

Kostnaður við að gera vef aðgengilegan?

Misjafnt er hvað kostar að gera vef aðgengilegan en það fer allt eftir hvernig vefurinn var hannaður þ.e. hvort tekið hefur verið tillit til aðgengis, hversu umfangsmikill vefurinn er og hversu langt í aðgengismálunum á að ganga þ.e. vottun 1, 2 eða 3. 

Hvert er hægt að snúa sér?

Hægt er að hafa samband við SJÁ í síma 5113110 og fá ráðgjöf en einnig má senda tölvupóst á adgengi@sja.is með ábendingar eða spurningar. Ef þú hefur t.d. ábendingar varðandi slæmt aðgengi á vef máttu gjarnan senda okkur línu. Eins ef þú ert með vefsíðu sem þú vilt gera aðgengilegri skaltu endilega hafa samband.

Sigrún Þorsteinsdóttir

Sérfræðingur Sjá í aðgengismálum

Einn skóli fyrir alla

Út er komin bókin Einn skóli fyrir alla. Bókin er  þýdd úr sænsku og er eftir höfundana  Ninu Sjöblom og Camillu Jönsson sem báðar eru foreldrar sjónskertra barna og að auki uppeldismenntaðar. Sigrún Bessadóttir þýddi bókina en Blindrafélagið stendur fyrir útgáfu hennar í tilefni af degi hvíta stafsins, 15. október. 

Efni bókarinnar höfðar til allra þeirra sem koma að uppeldi, umönnun og kennslu blindra og sjónskertra barna. Hún gefur innsýn í tilveru blindra og sjónskertra barna og hvernig leik- og grunnskólar, ásamt frístundaheimilum, geta skipulagt starfsemi sína á þann hátt að blind og sjónskert börn geti tekið virkan þátt í því sem fram fer.

Í bókinni er lögð áhersla á félagsmótun barna, félagsþroska þeirra og þar af leiðandi fjallar hún aðallega um samskipti og leik barna frá því að þau eru lítil og þangað til þau eru komin á veg í grunnskólanámi.

Tilgangur bókarinnar er að miðla þekkingu um hvað sjónskerðing hefur að segja fyrir börn og hvernig hægt er að sníða umhverfi skólans að þörfum allra í hópnum óháð fötlun. 

Bókin á ekki síður erindi til þeirra sem koma að málefnum barna með aðrar fatlanir en sjónskerðingu þar sem svo margt er sameiginlegt í sambandi við aðlögun og úrræði  þegar leikur, samskipti og nám eru annars vegar.

Aðstæður sem eru skapaðar í umhverfi okkar hafa mikla þýðingu  þegar um er að ræða rétt allra barna til virkrar þátttöku og félagsskapar, þ.e. rétt til að tilheyra hópi og vera hluti af honum. Þetta er aðal umfjöllunarefni þessarar bókar. 

Ég vænti þess að bókin svari ýmsum spurningum sem vakna hjá foreldrum, starfsfólki og heilbrigðisstéttum og hvet alla til að lesa bókina.

Rannveig Traustadóttir

Sjónstöð Íslands
Tyfloart 2007

Alþjóðleg listaverkasýning blindra og sjónskertra listamanna

Á vordögum barst Blindrafélaginu tilkynning frá Tékklandi þar sem sagt var frá alþjóðlegri listasýningu þar í landi fyrir blinda og sjónskerta listamenn. Þrír félagsmenn Blindrafélagsins tóku þátt í sýningunni og voru það bæði stór og gleðileg tíðindi  að í okkar litla samfélagi séu svo margir  félagsmenn sem vinna við  listir og listhönnun. Sýningin er kölluð TYFLOART 2007 og var haldin dagana 6. - 9. september í Ústí nad Labem sem er um 100 kílómetra norður af Prag. Ústí nad Labem var á miðöldum mikilvægur verslunarstaður og eru íbúar um það bil 100 þúsund manns. Borgin stendur  við rætur tignarlegra fjalla á bökkum Elbe og er núna eftirsóttur ferðamannastaður þar sem herragarðar frá nítjándu öld og miðaldakastalar hafa verið fallega uppgerðir og eru aðgengilegir ferðamönnum. Framlag listamannanna okkar var af ýmsum toga, en aðstandendur sýningarinnar  lögðu áherslu á að fá  listamenn úr sem flestum listageirum til þátttöku.

Ólöf Valdimarsdóttir er félagsmaður í Blindrafélaginu. Hún er menntaður prentsmiður og tækniteiknari frá Iðnskóla Íslands en hún hefur líka lokið námi á myndlistarbraut frá Fjölbrautaskólanum í Breiðholti og leggur nú stund á nám við Myndlistarskóla Mosfellsbæjar . Ólöf tók þátt í sýningunni í Tékklandi og sýndi þar bæði málverk og leirlist. Hún er ekki margmál um myndirnar sínar og vill láta áhorfendum það eftir að upplifa og skynja um hvað þær snúast. Hún málar litfagrar landslags- og blómamyndir sem eiga sér stað í huganum þar sem náttúran umhverfis er henni einungis óbein fyrirmynd. „Hugmyndir kvikna og taka mið af ákveðnu umhverfi“, segir Ólöf og hún segist leggja áherslu á sterka liti í málverkum sínum. En náttúran er ekki einungis hlutlægt umhverfi manna, hún nær ekki síður til innri veruleika okkar svo sem ósjálfráðra viðbragða og hvata.

 Tvær myndanna sem Ólöf sýndi í Tékklandi eru af sparifötum, en spariföt eru yfirleitt tilvísun í spennandi  upplifun. Menn fara í spariföt við hátíðleg tækifæri og það fylgir þeim spenna og eftirvænting eftir ævintýrum. Ævintýrum sem geymast í huganum, kannski í hjartanu en þau taka líka mið af ákveðnu umhverfi og ytri aðstæðum. Sparifötin hennar Ólafar segja okkur að „eitthvað hefur skemmtilegt skeð“  eitthvað sem við getum einungis ímyndað okkur. Þegar við horfum á litfögur fötin sem eins og blakta í golunni þá reikar hugurinn á vit ævintýranna.

 Sigríður Sólrún Jónsdóttir hefur unnið við vefnað í tómstundum undanfarin misseri og framlag hennar til sýningarinnar voru tvö ofin veggteppi ásamt hliðartösku sem er bæði falleg og notadrjúg. Teppin sem Sigríður sýndi í Tékklandi vísa á sinn hátt líka til náttúrunnar. Annað þeirra minnir óneitanlega á sólarlag þar sem grunnurinn samanstendur af brúnleitum jarðlitum en í miðjan myndflötinn hefur Sigríður sett í vefnaðinn þæfða ull í skínandi gulum og gráum litum. Hitt veggteppið er rautt í grunninn en í það eru ofnir bekkir með mismunandi áferð og glitfögrum þráðum. Rauði liturinn vísar til ástríðu og kærleika og áferðin er unnin með það í huga að hægt sé að þreifa á þeim og skynja með fingrunum það sem augað ekki sér . Með líkamlegri snertingu við verkið skiljum við myndirnar á annan hátt. Blindir og sjónskertir eiga auðveldara með að sjá það sem á myndunum er.

Arnheiður Björnsdóttir hefur eins og Sigríður lagt stund á vefnað í tómstundum undanfarin misseri og sýndi í Tékklandi tvo dúka eða löbera sem unnir eru úr litfögrum ullarþráðum. Arnheiður hefur lagt áherslu á sterka og skæra jarðliti í verki sínu en dúkarnir eru sléttir og mjúkir viðkomu sem eðli málsins samkvæmt er  heppilegra fyrir notagildið. 

Þær stöllur vísa þannig hver á sinn hátt til náttúrunnar í verkum sínum og er það óneitanlega eitt af einkennum íslenskra listamanna. Náttúra Íslands er bæði fögur og ógnvænleg og minnir stöðugt á sig bæði í gróðurfari, veðráttu og innri spennu. Hún speglar tilvistarleg átök mannsins og ræður  sjálfsagt miklu um lunderni og sálarlíf þjóðarinnar allrar sem býr við ystu nöf á margan ólíkan hátt. Við losnum ekki svo glatt við náttúruna í öllum sínum myndum úr hugverkum okkar og listamenn vísa til hennar á ólíkan hátt bæði með tilvísun til landslags og tilfinninga.

En hvernig upplifðu listakonurnar sýninguna og hvað vakti mesta athygli þeirra?

Ólöf verður fyrst fyrir svörum:

„Ég varð fyrir miklum vonbrigðum. Þarna virtist ekki vera gert ráð fyrir listmunum, t.d. málverkum. Veggirnir voru t.d. dökkrauðir og það hentar ekki vel.“

Arnheiður og Sigríður taka undir orð Ólafar:

„Okkur fannst alls ekki nógu vel að þessu staðið. Sýningin gekk mest út á tónlist og leiklist. Fólkið sem flutti tónlistaratriði fékk betri aðstöðu, fékk svið og gat leikið og sungið.

Við reiknuðum með að okkar biði sýningarsalur en svo var ekki. Það kom okkur verulega á óvart að þessi sýning skuli hafa verið haldin í fimmtán ár  en ekki betur að henni staðið.  En það var mjög vel tekið á móti okkur, ekki vantaði það, allir mjög alúðlegir og hjálpsamir. Við gistum og sýndum í gömlum heimavistarskóla. Við hefðum þurft að senda íslenskt tónlistarfólk, það hefði gert það gott þarna.“

Náðuð þið eitthvað að skoða þennan gamla verslunarbæ?

„Nei, mjög lítið. Bærinn er í mikilli niðurníðslu og erfitt hefur reynst að byggja hann upp vegna mengunar, bæði í jörðu og í andrúmsloftinu. Við sáum lítið af honum, því miður. Við þurftum að fylgja mjög stífri dagskrá frá morgni til kvölds, fórum í rútuferðir, skoðuðum gamlar kirkjur, fórum á tónleikana sem listafólkið hélt og á leiksýningarnar þannig að lítill tími gafst til að skoða í kringum sig. Við vitum að menningar- og listalíf í Tékklandi er á háu stigi, en við sáum afar lítið af því.

Okkur fannst verst hversu mikið fór fram á tékknesku sem við skildum auðvitað ekki. Til dæmis fóru flestar kynningar á listafólkinu fram á tékknesku og lítið var túlkað.”

Nú var þetta alþjóðleg sýning, voru listamenn frá fjarlægum heimshornum?

„Nei, nei, það voru engir listamenn utan Evrópu og frá Norðurlöndunum voru bara Svíar og svo við. Okkur var sérstaklega þökkuð þátttakan vegna þess að þarna voru íslenskir listamenn í fyrsta sinn.“

Aðspurðar sögðust konurnar ekki myndu taka þátt í þessari sýningu aftur. Þær sögðu að ef betur hefði verið staðið að henni, t.d. ef stjórnendur hefðu fengið myndir af listmununum fyrirfram, þá hefði verið hægt að skipuleggja þetta betur.

„Við vitum ekki einu sinni hvort fólk utan af götu kom og skoðaði verkin okkar. Við vorum svo lítið á staðnum að við urðum aldrei varar við það.

Við komumst hins vegar í samband við Svía sem hafa skemmtilegar hugmyndir um að halda listasýningar til skiptis á Norðurlöndunum. Svíar reka listaklúbb í Svíþjóð fyrir blinda og sjónskerta og hafa góða aðstöðu til sýningahalds.”

En hvernig gekk verkunum ykkar, selduð þið eitthvað?

„Nei, við seldum ekkert.”

„Það vildu nokkrir kaupa af mér leirmuni og myndir,” segir Ólöf „en þeir vildu svo lítið greiða fyrir að ég gaf nokkra muni, fannst ekki taka því að selja þá langt undir markaðsverði.“

AEG og Klara Hilmarsdóttir

Ég ætla í menntaskóla!

Þórður Pétursson er fæddur árið 1956 og hefur ýmislegt reynt um ævina, m.a. lent í alvarlegu bílslysi þar sem hann hlaut heilaskaða, búið ýmist á Íslandi eða í Ameríku, þurft að glíma við geðsjúkdóm og sjón- og heyrnarskerðingu nánast alla sína ævi og fengið sykursýki.

Hann starfar nú hjá Blindravinnustofunni og líður bara vel, en þannig hefur það ekki alltaf verið, síður en svo.

Hann vekur athygli hvar sem hann fer, kannski vegna þess að hvíti stafurinn er nánast alltaf á undan honum, en sennilega frekar vegna þess að hann er litríkur persónuleiki sem hefur sterkar skoðanir á mörgu og fylgist vel með dægurþrasinu og tækninni. Hann er námfús og þessa dagana er hann á námskeiði til þess að rifja upp blindraletrið sem hann lærði fyrst í blindraskólanum við Bjarkargötu fyrir tæpum 40 árum.

En hvers vegna það?

Hvað ætlar hann að gera með þá kunnáttu sína?

,,Ég ætla að fá mér tölvu og svo ætla ég í menntaskólann! Þá verð ég að hafa tölvu svo ég geti lært og skilað verkefnum. Mig langar líka til að geta notað tölvuna til að vera í sambandi við vini mína í Danmörku og Ameríku. Ég á vini þar. Ég held að það sé ódýrara að vera í sambandi við þau í gegnum tölvuna. Símareikningurinn er svo hár hjá mér.

Kannski get ég notað blindraletursskjá við tölvuna og örugglega talgervil. Ég lærði blindraletrið þegar ég var í blindraskólanum svo ég kann talsvert í því ennþá.“

En byrjum á byrjuninni, hvar ertu fæddur?

,,Í Keflavík. Pabbi er vélaverkfræðingur og uppfinningamaður. Hann fann upp bergsýnitæki sem nú eru notuð í fjöllunum á Íslandi. Við fluttum til Ameríku þegar ég var tveggja ára af því pabbi fór að vinna þar. Við lentum í bílslysinu fljótlega eftir að við fluttum út. Ég var í aftursætinu í bílnum og hann hemlaði snögglega. Þá kastaðist ég fram í og lenti á mælaborðinu. Við höggið skaðaðist ég á heila og var marga mánuði á spítala og það var ekki hægt að bjarga sjóninni. Síðan þá hef ég líka búið við geðsjúkdóm vegna heilaskaðans. Eftir það fluttum við heim og mamma og pabbi skildu. Ég fór til ömmu og afa í Keflavík og ólst upp hjá þeim þar til ég var 11 ára. En þau voru alltaf hrædd um mig af því þá var svo mikið um eiturlyf þarna í Keflavík þannig að þau sendu mig til mömmu, til Reykjavíkur. Ég fór þá í blindraskólann til Einars Halldórssonar. Hann kenndi mér margt, m.a. blindraletrið, að flétta körfur og bólstra.

Þegar Einar lést árið 1968 fór ég til Ameríku til pabba. Hann setti mig í skóla þar sem var deild fyrir blinda og sjónskerta. Það gekk ekki alveg nógu vel því þar voru vandræðaunglingar, eiturlyf og svoleiðis þannig að pabbi sendi mig í annan skóla og svo í þann þriðja. Ég var semsagt í þremur grunnskólum í Ameríku. Þegar ég var 16 ára fór ég að læra að verða kokkur í nokkra mánuði, en það gekk heldur ekki nógu vel. Ég ætlaði að læra að verða kokkur, en kennararnir höfðu ekki mikla trú á mér þannig að ég var bara í grænmetinu og uppvaskinu. Eftir það kom ég aftur til Íslands. Ástandið á mér var nú ekki nógu gott. Ég drakk mikið og var líka veikur. Geðsjúkdómurinn hafði ágerst og ég fékk alls konar ranghugmyndir og heyrði ofheyrnir. Ég bjó hjá ömmu og afa í Keflavík til að byrja með en fékk svo leigt herbergi í Hamrahlíð 17, húsi Blindrafélagsins. Það gekk alls ekki. Ég ónáðaði fólk, drakk mikið og fólkið þar var hálf hrætt við mig. Það endaði með því að ég var látinn fara.“

Það var enginn annar staður!
Og hvað tók þá við?

,,Þá flutti ég á Reykjalund og var eiginlega lokaður þar inni því ég gerði alls konar vitleysu, var svo veikur að ég bara gerði alla hrædda. Síðan bjó ég í nokkrar vikur austur á Kumbaravogi, en það gekk alls ekki.

Þegar ég reyndi svo að fremja sjálfsvíg þá var ég lokaður inni á Kleppi.

Það var enginn annar staður fyrir mig. Kannski var það bara ágætt, þá fékk ég lyf og kannski var það best. Ég var á Kleppi í þrjú ár og bjó svo á götunni í nokkra mánuði áður en ég komst á sambýlið í Drekavogi. Þórir S. Guðbergsson, sem þá starfaði sem félagsráðgjafi hjá Félagsþjónustu Reykjavíkurborgar, sótti um fyrir mig. Við Þórir höfum alla tíð síðan verið góðir vinir. Katrín forstöðukona sambýlisins sá um að ég kæmist þangað inn. Þá var mér farið að líða miklu betur og það var gott að eignast aftur heimili. Þar bjó ég í 12 ár.

Á Kleppi var tekið á drykkjuvandamálinu og ég hætti að drekka svona mikið. Nú drekk ég bara í hófi.

Ég flutti upp í Hraunbæ fyrir rúmum 10 árum því það voru gerðar breytingar á sambýlinu í Drekavogi. Núna bý ég í íbúð í Hraunbænum og það er frábært.“

Varstu ekkert að vinna á þessum tíma?

,,Nei, mjög lítið. Ég vann í smá tíma á Reykjalundi á meðan ég leigði herbergið í Hamrahlíðinni, en ég var svo veikur að það bara gekk ekki.

Þegar ég flutti í Drekavoginn fékk ég vinnu í Bjarkarási. Síðan fór ég að vinna á Blindravinnustofunni árið 1990 og hef verið þar síðan. Upphaflega var ég ráðinn þangað til reynslu í þrjá mánuði og mér sagt að ef ég stæði mig, þá fengi ég áframhaldandi vinnu þar. Ég stóð mig og er hér enn.“

Hvernig líkar þér vinnan?

,,Bara vel. Það hefur margt breyst á vinnustofunni síðan ég byrjaði að vinna þar, vélarnar eru farnar. Fyrst vann ég í vélasalnum, var að hefla bursta, en nú vinn ég við pökkun og það er bara fínt. Launin mættu samt vera betri, mér finnst þau mjög lág.“

En þú átt konu?

,,Já, við Matthildur kynntumst í Bröndukvíslinni, á sambýli þar sem hún bjó. Við erum búin að búa saman í níu ár og gengur vel. Við gerum hlutina saman, förum og verslum í Bónus, förum oft í Kolaportið og gerum húsverkin saman. Hún sér um þvottinn og eldar matinn, ég vaska upp. Svo förum við stundum í bíó, í leikhús og á tónleika.“

Hvað gerirðu í tómstundum?

,,Ég hlusta á tónlist, klassík, t.d. Pavarotti, ég á alla diskana með honum. Svo hlusta ég á hljóðbækur. Ég hlusta á alls konar bækur, t.d. er ég að hlusta á Nonna og Manna núna. Hér áður fyrr tefldi ég mikið, en er hættur því núna. Sjónin hefur versnað og svo átti ég góðan taflfélaga sem lést fyrir nokkrum árum og þá hætti ég að tefla. Ég fór einu sinni í viku í langan tíma í Taflfélag Reykjavíkur og tefldi hér áður fyrr. Svo safnaði ég frímerkjum af krafti, en það hefur nú heldur dregið úr því.“

Notarðu einhver hjálpartæki?

,,Ég notaði kíki, en hann nýtist ekki eins vel og áður af því sjónin hefur versnað. Svo nota ég auðvitað hvíta stafinn og stækkunargler. Ég hef verið heyrnarskertur frá því ég lenti í slysinu og nota heyrnartæki.“

Líður þér vel í dag?

,,Jájá, miklu betur. Ég greindist að vísu með sykursýki fyrir nokkru og verð að passa mataræðið. Ef ég geri það þá er allt í lagi. Ég þarf ekki að sprauta mig, tek bara lyf. Mér líður líka miklu betur eftir að réttu geðlyfin fundust og lífið er í fastari skorðum en það var þegar ég var yngri.“

Hvernig sérðu framtíðina fyrir þér?

,,Ég stefni að því að læra á tölvuna, ná góðum tökum á blindraletrinu og fara í menntaskóla. Ég veit nú ekki hvað ég geri þegar ég verð gamall. Ég ætla samt aldrei á elliheimili, kannski flyt ég til Danmerkur. Ég fór í lýðháskóla til Danmerkur árið 1995 og var þar í nokkra mánuði. Það var mjög skemmtilegt. Þá lærði ég dönskuna ágætlega. Svo átti ég danska vini sem ég heimsótti oft. Ég gæti alveg bjargað mér í Danmörku og svo kann ég auðvitað ensku.“

AEG

Unga heimskonan 

sem elskar tónlist
Íva Marín er heimskona yngstu kynslóðarinnar og gerir ekki upp á milli landa. Hún er aðeins níu ára Hofstaðaskólanemi og hefur lært á píanó í fimm ár.

Íva Marín Adrichem er níu ára fegurðardís í Garðabæ, sannkölluð heimskona, með falleg stór augu og mikið liðað hár sem auðvelt er að öfunda hana af. Hún er ákaflega prúð og háttvís í fasi. Íva fluttist aftur heim til Íslands í sumar eftir að hafa verið búsett í Hollandi, heimalandi föður síns, um fimm ára skeið. Þegar hún er spurð á hvorum staðnum sé betra að búa kveðst hún ekki geta gert upp á milli landanna.

,,Stundum er ég í stuði fyrir Ísland og stundum í stuði fyrir Holland. Ég var fjögurra ára þegar ég flutti til Hollands og átti heima í Amsterdam í eldgömlu húsi. Ég byrjaði strax í skóla, blindraskóla. Fyrst vorum við látin teikna og síðan lærðum við blindraletur. Að sjálfsögðu á hollensku,“ segir Íva aðspurð um tungumálið.

,,Og þegar ég flutti heim til Íslands þurfti ég að læra á nýju tungumáli.“

Íva Marín er mjög sátt við að flytja til Íslands. Frjálsræðið sé meira en í Hollandi. Þar verði börn alltaf að fara út í fylgd með fullorðnum og leiki sér á sérstökum leiksvæðum. Íva segist vera mjög ánægð í sínu nýja hverfi. Þar sé fullt af krökkum og hún hafi verið fljót að eignast vinkonur. Ein þeirra búi í næsta húsi.

Lífsleiknin er nauðsyn
Íva Marín er ánægð í skólanum. Þar segist hún nota blindraletursskjá og tölvu sem hún og aðstoðarkennarar hennar séu enn að læra á. Tölvuvandræðin pirra hana stundum en hún vill sem minnst kvarta. Inga Dóra, móðir Ívu Marínar, álítur þó að þjálfun blindrakennara sé í betra horfi í Hollandi en hér á landi.

,,Mér finnst gaman í skólanum nema þegar ég lendi í rifrildi. Ég get orðið mjög pirruð og æst“, segir Íva einlæg og hreinskilin. Það verði hún til dæmis þegar einhver jafnaldri segir henni að vera ekki að ybba gogg. ,,Þá bara ybba ég gogg eins og ég vil.“ 

Íva Marín er eina blinda barnið í bekknum. ,,Það getur stundum verið erfitt eins og til dæmis þegar kennarinn skrifar á töfluna því ég sé ekki það sem skrifað er og þá verð ég að spyrja Guðrúnu eða Sigurbjörgu,“ segir Íva en þær tvær eru henni til aðstoðar í skólanum.

,,Og stundum hleypur einhver í burtu frá mér án þess að gera mér viðvart. Það þykir mér óþægilegt. Við vorum að tala um þetta í lífsleikni um daginn. Þar ræðum við stundum um tilfinningar, tilveruna og margt fleira.“ 

Æfingin skapar meistarann

Þar sem Íva er eina blinda barnið í skólanum tekur hún þátt í öllu því sem aðrir gera. En í Hollandi var stundum skipt í hópa þar sem blindir voru saman og sjáandi í öðrum hópum. ,,Það fannst mér ekki sniðugt.“ segir Íva. Hún viðurkennir að það geti líka verið erfitt að vera sú eina blinda í hópnum, til dæmis þegar farið sé í boltaleiki í leikfimitímum. En Íva hefur gaman að fimleikum, sem hún æfir tvisvar í viku.

,,Mig hefur alltaf langað í fimleika og er búin að vera í þeim í fjögur ár. Mér finnst mjög gaman að gera hættulega hluti. Svo er ég í samkvæmisdönsum tvisvar í viku og læri líka á píanó. Fyrst fór ég í tónlistarþerapíu þegar ég var þriggja ára og byrjaði að læra á píanó þegar ég var fjögurra ára. Ég fer tvisvar í viku í píanótíma. Uppáhaldstónverkið mitt er Svanavatnið sem ég er með á iPod-tækinu mínu. Ég á rólu í herberginu mínu, svona kaðlastiga og þar get ég gert alls konar hættulega hluti í takt við Svanavatnið.“ 

Aðspurð hvort hún eigi sér eitthvert draumaverk á píanó svarar hún því neitandi og segir: ,,Bara að komast eins langt og ég get. Katalín píanókennari er frábær. En mig langar að verða söngkona og þá er nú gott að geta spilað á píanó. Ég ætla að syngja svona blandaða tónlist og róleg lög. Mér finnst rokk ekkert sérstaklega skemmtilegt. Mér finnst Katie Melua góð en hún syngur einmitt svona róleg lög.“ 

Þegar blaðamaður hefur orð á því við Ívu Marin að það verði gaman að fylgjast með henni á tónlistarbrautinni, svarar Íva að henni verði að takast almennilega upp í söngnum ef hún eigi að geta sungið á tónleikum. ,,Maður verður alltaf að vanda sig og æfa sig vel. Líka þegar maður talar,“segir Íva Marín að endingu.

IGÓ

Lestur er bestur

Vaka Rún Þórsdóttir er kát tíu ára stúlka á Álftanesi sem les, syngur og syndir.

Það er lífsglöð og kát ung stúlka sem gerir hlé á leik sínum til þess að taka á móti blaðamanni; ákaflega lifandi og hleypur svolítið um með ljósu flétturnar sínar tvær á milli þess sem hún beinir athyglinni að blaðamanni og spurningum sem þarfnast umhugsunar við. Eins og þeirri, hvað hún ætli að verða þegar hún verður stór og hver sé uppáhaldsbókin eða lagið. Hún heitir Vaka Rún Þórsdóttir og býr í Bessastaðahreppi. Hún er tíu ára nemandi í Álftanesskóla og stefnir að því að verða listamaður í framtíðinni. Hún hefur reyndar ekki ákveðið hvers konar listamaður en söngur og myndlist koma til greina.

Í mörgu að snúast 

Vaka hefur í mörgu að snúast fyrir utan skóla. Hún syngur meðal annars í barnakór.

,,Það er mjög skemmtilegt. Við syngjum auðvitað og svo förum við í leiki og ferðalög,“ segir hún. 

Vaka kveðst ekki eiga sér uppáhaldslag heldur sé einfaldlega gaman að fara á æfingar. 

Hún hefur æft sund með Firði í þrjú ár og æfir aðallega skriðsund um þessar mundir. Vaka segist stundum keppa í sundi.

,,Það er skemmtilegt,“ svaraði hún að bragði þegar hún var spurð að því hvort að keppni væri ekki strembin. En sundkona ætlar hún ekki að verða í framtíðinni heldur á listin hug hennar allan.

,,Ég er að búa til hreyfikarl hjá henni Öddu núna.“ Adda er listnámskennarinn hennar Vöku.

Lestur  í uppáhaldi

Lesturinn er þó í mestum metum hjá Vöku og einn af hennar uppáhaldsrithöfundum er Astrid Lindgren. Vaka lætur vel af sér í skólanum og segir að krakkarnir séu skemmtilegir. Hún er farin að læra á Abacus, sem er hjálpartæki blindra til þess að reikna. Aldís, vinkona Vöku, sótti tækið fyrir blaðamann sem hafði aldrei litið slík tæki augum. Hún átti ekki til orð yfir það hvað Vaka vinkona hennar væri klár að geta reiknað með slíku tæki. Hún sagðist ekki skilja hvernig það væri hægt að reikna með þessum tökkum. Undir þetta varð blaðamaður að taka með Aldísi. 

En Vaka hló að okkur, sagði að það væri nú lítið mál og stökk upp í stigann til þess að halda áfram í Bratz/Playmo leiknum, en þær stöllur ákváðu að blanda þessum leikjum saman þar sem Aldísi fannst mest gaman í Bratz-leik en Vöku í Playmo. Það vafðist ekkert fyrir þeim að gera málamiðlanir í leiknum.

IGÓ

Blindir, sjónskertir og íþróttaiðkun

Íþróttir eru stór hluti af menningu okkar. Í flestum fjölmiðlum fá fréttir af íþróttum og íþróttaafrekum mikið rými og landsmenn finna til samkenndar og stolts þegar íslenskur íþróttamaður eða íslenskt lið stendur sig vel fyrir hönd þjóðar sinnar.

Íþróttaáhugi er mikill hér á landi og víðast hvar blómstrar ýmis konar íþróttastarf.

En hvað með blinda og sjónskerta? Geta þeir yfir höfuð stundað íþróttir og hvaða íþróttir þá helst?

Flestum dettur sennilega fyrst í hug að blindir og sjónskertir eigi auðvelt með að stunda sund enda hafa þeir gert það með góðum árangri. Kannski dettur einhverjum í hug langstökk eða kúluvarp. Allt eru þetta einstaklingsíþróttir og því auðveldara að aðlaga aðstæður þegar ekki þarf að taka eins mikið tillit til annarra liðsmanna. 

Blindir og sjónskertir geta allt þar til annað kemur í ljós!

En þarf að gera einhverjar sérstakar ráðstafanir til þess að auðvelda þeim æfingar og iðkun?

Höfundur þessara skrifa hefur verið sjón-skertur frá fæðingu og lauk íþrótta-kennara-prófi frá Íþrótta-kennara-skóla-n-um á Laugarvatni árið 1995.

Það er bjargföst skoðun hans að blindir og alvarlega sjónskertir geti stundað lang flestar íþróttagreinar sem þekkjast í heiminum. Sem dæmi um íþróttagreinar sem margir blindir og sjónskertir stunda víðs vegar um heiminn með góðum árangri er golf, skotfimi, frjálsar íþróttir, júdó, hjólreiðar og ýmis konar klifur.

Stundum þarf að létta þeim iðkunina, t. d. með hljóðmerkjum, með því að afmarka brautir o.s.frv. Sé þetta haft í huga og sé viljinn nægur, geta blindir íþróttamenn náð langt og orðið afreksmenn á mörgum sviðum eins og dæmin sanna.

Tökum til dæmis sundíþróttina sem mörgum er eflaust ofarlega í huga. Til þess að auðvelda blindum og alvarlega sjónskertum einstaklingum æfingarnar og iðkunina er mikilvægt að hafa í huga að þegar þeir eru komnir út í miðja laug er fátt sem hægt er að miða við. Þeir eru staddir í stóru rými og allt umhverfis þá er aðeins vatnið. Þess vegna er nauðsynlegt að þeir sem lítið sjá eða ekkert geti synt eftir afmörkuðum brautum. Þá er kaðall strengdur langsum yfir laugina og brautin þannig afmörkuð. Einnig er mikilvægt að kennari eða þjálfari láti þann blinda vita rétt áður en að bakkanum er komið með því t.d. að banka létt í öxl hans með einhverju. 

Þetta litla dæmi er aðeins nefnt hér til þess að sýna fram á að þau sérúrræði sem grípa þarf til til að auðvelda íþróttaiðkun þurfa alls ekki að kosta mikla peninga, felast alls ekki í dýrum tækjum eða sér-hæf-ingu. Þau felast fyrst og fremst í al-mennri skynsemi og hugmyndaflugi.

Hvað er markbolti?

Því miður verður að segjast eins og er að íþróttaiðkun blindra og sjónskertra hér á landi er lítil í samanburði við almenna íþróttaiðkun. Ástæðurnar eru eflaust margar og erfitt að festa hönd á einhverri einni. 

Ein er þó sú að skortur er á íþróttatilboðum fyrir blinda og sjónskerta, sér-staklega til að koma þeim af stað. Það getur reynst erfitt að ætla sér að æfa hópíþróttir með félögum sínum og vinum ef enginn hefur trú á að það gangi, þurfa að útskýra sérþarfirnar, þurfa að leiðbeina íþróttaþjálfurum með hvernig best sé að haga hlutunum þannig að allir séu jafnir, o.s.frv.

Vegna þess hversu fámennur hópur sjónskertra er hér á landi hefur reynst erfitt að byggja upp íþróttagreinar eins og markbolta því erfitt hefur verið að halda úti reglubundnum æfingum. Markbolti byggir á því að allir séu „blindir“, bundið er fyrir augu allra þátttakenda og notaður er bolti með bjöllum innan í. Þannig þurfa allir þátttakendur að nota heyrnina vel, átta sig á hvaðan hljóðið úr boltanum kemur og reyna að festa hendur á honum. Þessi boltaíþrótt er því tilvalin til að þjálfa heyrnina, áttaskynið og ekki síður er þetta góð hreyfing og margþætt þjálfun. Ég hvet alla íþróttakennara og þjálfara, sem hafa blinda eða alvarlega sjónskerta á sínum snærum, til að prófa þessa boltaíþrótt til þess að brydda upp á nýjungum í kennslunni. Þarna eru allir jafnir og fullsjáandi einstaklingar geta lært margt af því að þurfa að treysta á önnur skynfæri en sjónina.

Önnur ástæða er líklega sú að talsvert skortir á fræðslu og leiðbeiningar til íþróttakennara og þjálfara. Það er ekki sjálfgefið að kennarar, þjálfarar eða aðrir átti sig á því hvernig aðlaga má aðstæður þannig að allir geti tekið virkan þátt og verið jafnir. 

Þá hefur einnig talsvert skort á fræðslu og ekki síður hvatningu til blindra og sjón-skertra sjálfra og foreldra blindra og sjón-skertra barna. Flestir leggja kapp á að fræða ung börn um gildi og ávinning af íþrótta-iðkun og á það einnig að gilda um blind og sjónskert börn. 

Geta blindir stundað fótbolta?

Eðli málsins samkvæmt getur blindum og alvarlega sjónskertum reynst erfitt að stunda boltagreinar, s.s. fótbolta, en undirrituðum er þó kunnugt um að sjónskertir einstaklingar hafi æft boltagreinar og haft gaman af. Þá er undantekningarlaust notaður bolti með bjöllum innan í. Því skyldu sjónskertir ekki hafa áhuga á fótbolta eða handbolta rétt eins og jafnaldrar þeirra og því skyldu þeir ekki vilja æfa? Sjónskert börn eru mjög upptekin af því að fylgja jafnöldrum sínum eftir á öllum sviðum og þar eru íþróttirnar ekki undanskildar. Ef Kalli vinur er að æfa fótbolta þá er mjög líklegt að Danni sem er sjónskertur vilji fylgja honum á æfingarnar og taka að sjálfsögðu þátt líka. Oftast gengur þetta ágætlega hjá sjónskertum börnum til að byrja með, en þegar hraðinn og harkan eykst á æfingunum og kröfurnar um snerpu og að standa sig aukast, gefast margir upp. 

Unglingsárin reynast mörgum blindum og sjónskertum erfiður tími þegar kemur að íþróttaiðkun. Þá eykst samkeppnin, hver stendur sig best, þá verða viðmiðin allt önnur og ungmennin verða meðvitaðri um takmörk sín. Á því tímabili eru flestir talsvert uppteknir af því að sanna sig og getu sína og þá leggja blind og sjónskert ungmenni íþróttirnar oft á hilluna, þrátt fyrir að áhugi sé fyrir hendi, því þau álíta að aðrir séu þeim fremri á þeim sviðum. Á þessu eru sem betur fer undantekningar, en betur má ef duga skal.

Það er okkar verkefni sem eldri erum að hlusta á börnin og unglingana, átta okkur á hvar áhugi þeirra liggur og vinna að því að þau geti stundað þær greinar sem hugur þeirra stendur til. 

Íþróttafélög fatlaðra um allt land hafa boðið upp á reglubundnar æfingar í sundi fyrir fatlaða, þar með talda blinda og sjónskerta. Vissulega er það mjög gott, en breytir ekki þeirri staðreynd að auka þarf fjölbreytnina og gefa blindum og sjónskertum tækifæri til að velja það sem hugurinn girnist.

Um þessar mundir er að hefjast samstarf milli Blindrafélagsins og Íþróttasambands fatlaðra um að kynna blindum og sjónskertum ýmsar íþróttagreinar og leyfa þeim að prófa. Hugmyndin er að hafa kynningardag einu sinni í mánuði þar sem kynntar verði nokkrar íþróttagreinar og menn hvattir til að prófa. Þessir kynningardagar verða öllum opnir og verða þeir auglýstir á heimasíðum Blindrafélagsins og Íþróttasambands fatlaðra.  

Að lokum vill undirritaður enn og aftur undirstrika að þótt sjónina skorti að einhverju leyti eða alveg, þá á sú staðreynd ekki að hamla eða koma í veg fyrir íþróttaiðkun. Lítilsháttar breytingar eða úrræði geta skipt sköpum fyrir þann sjónskerta og orðið til þess að opna honum möguleika á að stunda íþróttir sér til ánægju og heilsubótar.

Halldór Sævar Guðbergsson

íþróttakennari og formaður Blindrafélagsins

Blindrakennari 

í 37 ár

Blindir og sjónskertir á Íslandi hafa, undanfarið eitt og hálft ár, staðið í ströngu við að vekja athygli ráðamanna á því aðstöðuleysi sem ríkt hefur í menntunarmálum þessa hóps síðan Blindradeild Álftamýrarskóla var lögð niður haustið 2004. Sú barátta hefur nú skilað þeim árangri að ráðnir hafa verið fjórir einstaklingar til að sinna kennsluráðgjöf við þær menntastofnanir sem hafa blinda og sjónskerta nemendur á sínum snærum. Einnig er þeim ætlað að ráðleggja blindum og sjónskertum nemendum svo og foreldrum þeirra varðandi aðferðir og úrræði þannig að námið gangi sem best. 

En hvernig skyldi þetta allt hafa byrjað? Hver er saga og þróun blindrakennslu á Íslandi?

Margrét Sigurðardóttir er menntaður blindrakennari og hóf störf sem slíkur hér á landi árið 1970. Þegar Blindradeild Álftamýrarskóla var lögð niður, haustið 2004, hætti Margrét að kenna blindum og sjónskertum, en tók að sér að veita ráðgjöf í fimm klst. á viku yfir vetrartímann. Vorið 2006 hætti hún ráðgjöfinni og starfar nú við sérkennslu  í Álftamýrarskóla. Blaðamaður Blindrasýnar hitti Margréti og bað hana að rekja sögu blindrakennslu á Íslandi.

,,Árið 1932 sendi Blindravinafélag Íslands Ragnheiði Kjartansdóttur í blindrakennaranám til Danmerkur og þegar hún lauk námi og snéri aftur heim, hóf hún að kenna nokkrum ungmennum. Fyrsti skólinn var staðsettur á elliheimilinu Grund. Ragnheiður starfaði þó í stuttan tíma og þegar hún hætti kennslu tók ekkert við. Það var svo ekki fyrr en árið 1955 að Einar Halldórsson, sem þá hafði menntað sig til þessara starfa, hóf að kenna blindum. Ég er þess fullviss að margt blint og sjónskert hæfileikafólk fékk enga kennslu við sitt hæfi á þessum tíma, fólk sem vel hefði getað menntað sig ef það hefði fengið aðstöðu til þess. Þegar Einar kom til starfa og hóf skipulega kennslu, var skólinn staðsettur að Bjarkargötu 8. Það hús átti Blindravinafélag Íslands og þar bjó blint fólk sem komið var á efri ár. Einar Halldórsson féll frá langt fyrir aldur fram, árið 1968 og ég kom svo til starfa árið 1970.

Þegar ég byrjaði að kenna var skólinn ennþá á Bjarkargötunni og var þar í hálft ár. Á þeim tíma voru uppi þær hugmyndir að blindir ættu, eftir því sem getan leyfði, að stunda nám sem mest með jafnöldrum sínum og verða sem mest hluti af hópi. Ráðamenn Blindravinafélagsins voru afar hrifnir af þessari hugmyndafræði og eftir langa leit fannst húsnæði í Laugarnesskóla þar sem blindrakennsla fór fram allt til vorsins 1983. Þá flutti deildin í Álftamýrarskóla og var þar þangað til hún var lögð niður haustið 2004.

Ástæðan fyrir því að deildin flutti úr Laugarnesskólanum var einkum sú að þar var nemendum aðeins kennt þar til þeir fóru í 8. bekk, þá þurftu þeir að fara yfir í Laugalækjarskóla. Þessi tilhögun hentaði blindum og sjónskertum nemendum illa. Þeir þurftu að ganga á milli skólanna, oft í erfiðri færð á veturna og það var fyrst og fremst fyrir tilstuðlan foreldradeildar blindra og sjónskertra barna að deildin flutti í Álftamýrarskóla. Starfsfólk deildarinnar fékk, frá upphafi, að taka þátt í hönnun og innréttingu húsnæðisins í Álftamýrarskóla og þess vegna hentaði það pláss mun betur til blindrakennslu en rýmið í Laugarnesskóla. Á þessum tíma voru líka tveir aðrir blindrakennarar komnir til starfa, þau Ragnhildur Björnsdóttir og Þorbjörn Bjarnason svo og Rannveig Traustadóttir blindraleikskólakennari og sinnti hún eftirliti með börnum á leikskólastigi.

Þegar deildin fluttist af Bjarkargötunni í Laugarnesskólann hófst skipulagt starf við að blanda blindum út í almenna bekki. Ég tel að það sé afar mikilvægt til þess að blindu börnin fái sem bestan félagslegan þroska og eignist vini og félaga meðal jafnaldra þó vissulega þurfi þau einnig stuðning og sérkennslu á ýmsum sviðum.“

Þú talar eingöngu um blinda, hvað með sjónskerta? Sinnti Blindradeildin ekki ráðgjöf við þá og kennslu þeirra?

,,Þegar ég kem til starfa er aðaláhersla lögð á kennslu blindra. Fljótlega uppgötvaði ég þó að margir sjónskertir nemendur áttu í erfiðleikum, mismiklum og misalvarlegum. Þá var farið að aðstoða sjónskert börn, þau fengu kennslu í Blindradeildinni og ég fór í heimaskóla sumra þeirra hvar sem var á landinu og veitti kennurum og foreldrum ráðgjöf  við ýmislegt sem olli vandræðum. Sum börnin gátu fljótlega yfirgefið deildina og snúið aftur í sinn heimaskóla, en önnur þurftu að stunda sitt grunnskólanám í miklum tengslum og með miklum stuðningi frá deildinni. Sumir nemendur kusu að vera áfram í Blindradeild þó svo að þeir hefðu vel getað stundað nám í sínum heimaskóla með ráðgjöf.

Árið 1977 voru sett ný grunnskólalög og þá var Blindradeildin gerð að deild í grunnskólum Reykjavíkur en rekin af ríkinu. Einnig var deildinni ætlað að veita ráðgjöf um allt land og ríkið greiddi þá ráðgjöf.

Þegar grunnskólinn var fluttur yfir til sveitarfélaganna tók Reykjavíkurborg við rekstrinum og hvert sveitarfélag varð þá að greiða fyrir þá ráðgjöf sem blindur eða sjónskertur nemandi búsettur þar þurfti. Þegar deildin var svo lögð niður bar enginn ábyrgð á kennslu blindra og sjónskertra barna lengur. Þetta ástand leiddi jafnvel til þess að fjölskyldur tóku þá ákvörðun að flytja úr landi.“
Maður varð sjálfur að bjarga sér
Í tíð Ragnheiðar, árið 1932, hvernig var tæknin þá? Fengu nemendur námsgögn á blindraletri og hvernig var blindraletrið búið til?

,,Já, einhver námsgögn fengu þeir á blindraletri þegar þeir höfðu á annað borð lært það. Tæknin til að búa til letrið var afar frumstæð. Þá voru í notkun þýskar blindraletursvélar og hægt var að vélrita letrið á pappír, en ekkert hægt að leiðrétta. Einnig vélrituðu menn á álplötur og plötunum ásamt pappír var rennt í gegnum taurullu þannig að letrið þrykktist á pappírinn. Þetta var gífurlega seinlegt verk og afköstin margfallt minni en nú er. Í dag eru menn með blindraletursprentara og prenta heilu bækurnar út úr tölvunum á blindraletri.

Þegar ég kom til starfa þurfti ég að búa til námsbækurnar á blindraletri. Þá var Perkins blindraletursvélin komin til sögunnar, sú sem við þekkjum í dag, auk þess sem menn voru farnir að bræða blindraletrið á plastarkir. Þá vélritaði ég frumritið með blindraletursvélinni og síðan var letrið brætt á plastarkirnar með sérstöku hitatæki. Þetta verk var tímafrekt, en kosturinn var sá að þá gátu menn gert fleiri en eitt eintak af hverri bók.  Ég notaði oft morgnana, áður en ég mætti til kennslu, til að vélrita bækurnar og börnin mín minnast þess ennþá þegar þau vöknuðu og heyrðu hljóðin í blindraletursvélinni. Á þeim tíma var ekkert Blindrabókasafn eins og nú er og maður varð sjálfur að bjarga sér. Að vísu fékk ég aðstoð, bæði frá Rósu Guðmundsdóttur og Helgu Eysteinsdóttur við námsbókagerðina því það var algjörlega vonlaust að ég kæmist yfir þetta allt. Það var líka heilmikil vinna að yfirfæra texta sem bekkjakennararnir komu með til okkar og ekki voru í hefðbundnu námsbókunum, öll ljósrit og því um líkt.

Í dag eru tímarnir allt aðrir hvað tæknina varðar. Nú lesa blindir nemendur af tölvunni með sérstökum blindraletursskjá sem tengdur er við hana og þeir geta bæði prentað út námsefni sitt á svartletri, t.d. til að skila verkefnum til kennara og á blindraletri ef þarf.
Áður en tölvutæknin kom til sögunnar unnu blindir nemendur öll verkefni sín á Perkins blindraletursvélina. Það var fremur sjaldgæft að bekkjarkennarar þeirra kynnu blindraletur, þannig að eitt af verkefnum blindrakennara var að skrifa svartletur fyrir ofan blindraleturstextann þannig að kennarar gætu yfirfarið verkefnin. Ég skil ekki í dag hvernig maður komst yfir þetta allt. Ég man líka hvað mér fannst oft erfitt að skrifa textana þegar mikið var af villum. Ég varð að sjálfsögðu að skrifa hann eins og nemandinn hafði vélritað hann á blindraletri.“
Hefur það ætíð verið stefnan að blind börn fylgi gildandi námsskrá og hvernig hefur það tekist?

,,Já, þau líkt og önnur börn reyndu að fylgja gildandi námsskrá eins og kostur var. Það gekk þó misvel, börnin voru á misjöfnu stigi. Sum voru með viðbótarfatlanir og önnur voru veik og gátu því af þeim ástæðum ekki fylgt námsskránni. Öðrum gekk það mjög  vel og gerðu það frá fyrsta degi án nokkurra vandræða.“

Hvernig verður fiskurinn til?

Þurfa blindir og sjónskertir nemendur að læra eitthvað umfram fullsjáandi jafnaldra sína?

,,Þegar ég kom til starfa og hóf að skipuleggja nám þeirra nemenda sem tilheyrðu deildinni, lagði ég mikla áherslu á að þau lærðu vélritun, þ.e. notkun venjulegs lyklaborðs. Ég taldi þetta grundvallaratriði til þess að þau væru í stakk búin, síðar meir, að skila frá sér efni af venjulegri ritvél. Sjáandi fólk les almennt ekki blindraletur og því til lítils að rétta því texta á því formi. 

Auk þess þurfa blind börn að læra umferli, þ.e. að rata um í umhverfinu, að nota hvíta stafinn, athafnir daglegs lífs, s.s. að reima skóna sína, klæða sig, nota hníf og gaffal við borðhald, námstækni o.s.frv. Þá þurfa þau ýmis konar aðstoð, t.d. þurfa þau tíma til að kynna sér leikfimisalinn og þau tæki sem þar eru notuð þannig að þau geti stundað leikfimitíma með bekknum sínum. Það segir sig sjálft að blint barn er ekki tilbúið að láta sig t. d. vaða ofan af hesti án þess að vita nákvæmlega hvað tekur við þeim. Þetta þurfa þau að kynna sér vel, læra hvað kaðlar eru, rimlar o.s.frv. áður en þau treysta sér til að taka þátt í leikfimitímum með fjölda annarra barna.

Þá þurfa þeir sérkennslu í matreiðslu, textílmennt, smíði og ýmsu öðru. Nálgunin að viðfangsefninu eru allt önnur þegar maður sér ekki og því fengu þeir þessa sértíma.

Sjáandi börn læra svo ótal margt með því að horfa á aðra gera hlutina. Blind og alvarlega sjónskert börn þurfa tíma og aðstöðu til að kynna sér og læra margt af því sem sjáandi börn sjá í einni sjónhendingu. Mig langar að nefna eitt dæmi. Í Blindradeildinni fengu nemendurnir heita máltíð í hádeginu. Einn daginn var fiskur í matinn og við borðhaldið spurði einn nemendanna: ,,Hvernig verður fiskurinn til? Af hverju eru bein í fiski?“

Ég hugsaði þá með mér að auðvitað hefði hann bara heyrt talað um fiskinn á diskinum og borðað hann en hann vissi í rauninni ekkert hvernig fiskur liti út. Börnin mín höfðu hins vegar oft horft á mig skera fiskinn í bita, setja hann í pottinn, veiða hann upp úr, hreinsa af honum roðið, fjarlægja beinin og stappa hann svo saman við kartöflurnar áður en þau borðuðu hann. Ég fór því út í fiskbúð og fékk heilan fisk til að „sýna“ blindu börnunum og útskýra fyrir þeim hvernig fiskurinn + kartöflurnar yrðu að  þessari gómsætu máltíð. 

Þannig er hægt að kenna og útskýra svo margt, maður verður bara að hafa athyglina í lagi, hlusta á börnin, reyna að átta sig á því hvað þau langar að vita og eins gefur umhverfið manni alltaf hugmyndir og ábendingar um hvað betur mætti gera.“

En hvernig útskýrðir þú flóknari hluti sem ekki er hægt að skoða eins og t. d. stjörnurnar, tunglið eða eldgosin?

,,Já, það er einmitt það allra erfiðasta. Það getur enginn, svo vel sé, útskýrt slík fyrirbæri þannig að það skiljist. Þeir sem aldrei hafa séð neitt, skilja heldur ekki litina, þekkja aðeins heiti þeirra og svo hef ég reynt að útskýra kalda og heita liti. Ég get í raunini aðeins kennt þeim staðreyndirnar og sagt þeim að himinninn líti mismunandi út, sé stundum grár, stundum svartur og stundum blár. Í raun má samt segja að þessar útskýringar segi ekki mikið fyrir þann sem aldrei hefur séð. Ég hef oft velt því fyrir mér hvernig hægt sé að útskýra t.d. sólarlagið sem mörgum finnst svo fallegt og lýsa oft fjálglega. Ég verð alltaf jafn hissa þegar ég hitti blindar konur og sé hvað þær eru snjallar að velja föt sem passa saman. Þær bara vita þetta einhvern veginn.

Eins er með landafræðina, það er ekki auðgert að kenna hana þannig að heilleg mynd fáist af jarðkringlunni. Ísland, firðir þess, jöklar, ár og bæir er tiltölulega auðvelt. Við bjuggum til Íslandskort úr einangrunarplasti, skárum það út og létum svo nemendurna merkja inn á það helstu kennileiti, s.s. líma á það bönd fyrir stærstu árnar, bjuggum jöklana og fjöllin til úr pappamassa, stungum títuprjónum í kortið fyrir stærstu bæina o.s.frv. Málið vandaðist hins vegar þegar kom að því að útskýra t.d. legu landanna. Landsmenn geta séð Evrópukortið í veðurfregnunum í sjónvarpinu á hverjum degi, en þeir sem ekkert sjá verða að átta sig á legu landa og sjávar með því að þreifa á upphleyptum landakortum. Slík kort eru ekki framleidd hér á landi, en við höfum reynt að kaupa þau erlendis frá. Eins og gefur að skilja verða þessi landakort fremur gróf, ekki hægt að merkja mikið inn á þau. Ef þau ættu að vera nákvæm tækju þau óheyrilega mikið pláss og nemandinn fengi ekki heillega yfirsýn. Við lögðum alltaf á það ríka áherslu að börnin lærðu staðreyndir, t.d. hvaða lönd lægju saman, hvernig afstaða þeirra væri gagnvart hvert öðru o.s.frv., til þess að þau væru gjaldgeng í umræðum síðar meir. Þrátt fyrir að þau skoðuðu ekki kort eða hnattlíkan nema að litlu leyti, þá lærðu þau fullt af staðreyndum í landafræði. Slíkur páfagaukalærdómur er kannski ekki sérlega áhugaverður, en skilar sér þegar til framtíðar er litið.

Námsgreinar eru vissulega mis erfiðar. Hreinn texti er auðveldasta form námsefnis en kannski ekki endilega það skemmtilegasta. Sú staðreynd að námsbækur eru miklu myndrænni í dag en þær voru fyrir um 20 árum veldur blindum og sjónskertum oft miklum vandræðum. Myndrænar kennslubækur valda þeim sem starfa við að koma námsefninu yfir á blindraletur líka oft erfiðleikum. Það getur kostað mikil heilabrot að útbúa og koma myndrænu efni þannig til skila að nemandanum nýtist það sem skyldi. Sjónskertir eiga líka oft í mesta basli með að nota námsbækur þar sem bakgrunnur er dökkur.“

Miðað við allt það sem börnin þurfa að læra umfram námsskrána, þá virðist þetta heilmikið. Hvenær hafa blind börn tíma fyrir tómstundir?

,,Já, þetta er vissulega heilmikið og ég veit að oft gafst lítill tími til tómstunda og leikja. Í dag segi ég, þó að ég ætti auðvitað ekki, sem samviskusamur kennari, að segja það, að stundum er betra að sleppa heimanáminu og eyða tímanum frekar með félögunum. Það er öllum börnum mikilvægt að eiga og rækta samband við jafnaldra og skólafélaga og ég er viss um að stundum skilar það meiru en algjör samviskusemi í heimanámi.“

Ég hef svo gaman að því að kenna
Hvernig sérðu fyrir þér framtíð menntunar blindra og sjónskertra?

,,Ég er bjartsýn á framtíðina. Loksins er öll sú vinna sem Blindrafélagið, ásamt fleirum, hefur lagt á sig til að koma ráðamönnum í skilning um nauðsyn þess að til sé fagþekking varðandi ráðgjöf og kennslu blindra og sjónskertra nemenda. Ég vona svo sannarlega að takist að setja á laggirnar miðlæga þekkingar- og þjónustumiðstöð þar sem blindir og sjónskertir fá ráðgjöf og stuðning, sama á hvaða aldri þeir eru. Nú þegar hafa verið ráðnir fjórir kennsluráðgjafar. Af þeim eru tveir menntaðir blindrakennarar, en tveir eru byrjaðir í blindrakennaranámi í Birmingham.“

Segðu okkur að lokum hvers vegna þú ákvaðst að verða blindrakennari?

,,Sem unglingur fékk ég lömunarveiki og heilahimnubólgu og varð að hætta námi áður en ég gat tekið landspróf. Ég fór að vinna á sjúkrahúsinu á Akureyri og á þeim tíma bjó ég hjá frænda mínum og eiginkonu hans. Meðan ég bjó þar eignuðust þau litla stúlku sem var mjög fötluð, m.a. blind. Vegna veikinda dvaldi hún langdvölum á sjúkrahúsinu og ég annaðist hana mikið. Ég fann fljótt að henni var ekki sama hjá hverjum hún var og mér fannst hún stundum vera að reyna að koma einhverjum ákveðnum skilaboðum til okkar. Hún lifði ekki nema til fjögurra og hálfs árs aldurs, en þarna tók ég þá ákvörðun að stefna að því að kenna og búa blind börn undir lífið. Hún er hvatinn að því að ég vildi kenna blindum.

Þetta hefur verið skemmtilegur tími, 37 ár, ég hef svo gaman að því að kenna. Mér hefur líkað mjög vel við alla nemendur mína og þetta eru allt börnin mín.

Ég horfi bjartsýn fram á veginn varðandi kennslu blindra og sjónskertra barna í framtíðinni og er bjartsýn á að áður en langt um líður fái allir kennslu við sitt hæfi.“

AEG

Vaxandi Blindrabókasafn

Blindrabókasafn Íslands var stofnað árið 1983 en það spratt upp úr þjónustu Borgarbókasafnsins sem kallaðist „Bókin heim“. Helstu forvígismenn safnsins voru Gísli Helgason og Helga Ólafsdóttir og það var upphaflega til húsa í Hamrahlíð 17. Árið 1997 sprengdi safnið húsnæðið utan af sér og var þá flutt að Digranesvegi 5 í Kópavogi og hefur starfað þar síðan. Helga Ólafsdóttir veitti safninu forstöðu frá stofnun þess en þann 1. júlí síðastliðinn lét Helga af störfum og Þóra Sigríður Ingólfsdóttir tók við stöðunni. Þóra er safninu ekki alveg ókunnug því hún hefur lesið talsvert inn af hljóðbókum fyrir safnið í gegnum tíðina.

Blindrabókasafnið er ríkisrekið og heyrir undir menntamálaráðuneytið. Jafnframt hefur það nokkurn stuðning af Styrktarsjóði Blindra-bókasafnsins en í hann renna frjáls framlög einstaklinga og ágóði af minn-ingar-kortum á vegum safnsins. En safnið er í sífelldum vexti og er því unnið að því að leita frekari fjáröflunarleiða, verið er að huga að hugsanlegum styrktar-aðilum og hljóðbókaútgáfu fyrir almennan markað svo eitthvað sé nefnt.

Hverjum þjónar Blindrabókasafnið?

Blindrabókasafnið þjónar blindum, sjónskertum, lesblindum og öðrum þeim sem ekki geta nýtt sér prentað mál. Safnið gefur út um 300 bækur á ári að námsbókum meðtöldum. Þjónusta safnsins við námsmenn er fólgin í útlánum námsefnis á blindraletri og hljóðbókum. Safnið leggur mikla áherslu á þessa þjónustu og talsvert af námsefni er framleitt sérstaklega hverju sinni, jafnvel fyrir einstaka nemendur. Mikil aukning hefur verið á framleiðslu námsefnis undanfarið ekki síst vegna þess að lesblindir nemendur leita í vaxandi mæli til safnsins. Allar nýjar bækur eru gefnar út á MP3/Daisy-formi en hið síðarnefnda hentar námsmönnum sérstaklega vel þar sem það gefur fjölbreytta möguleika eins og að fletta upp á ákveðnum blaðsíðum, leita að orðum og hægja á og hraða lestrinum.

Þar sem Blindrabókasafnið þjónar afmörk-uðum hópi eru sett ákveðin skilyrði fyrir því að gerast lánþegi. Blindir og sjónskertir hafa augljóslega aðgang að safninu. Eins þeir sem eru orðnir 80 ára og eldri og eiga erfitt með að lesa vegna aldurs eða aldurs-tengdra sjúkdóma. Fólk sem lendir tíma-bund-ið í þeirri aðstöðu að geta ekki lesið prent-að mál, til dæmis vegna slysa eða sjúk-dóma, er að sjálfsögðu velkomið. Lesblindir nem-endur geta gerst lánþegar ef þeir skila vottorði frá sérkennara skólans eða öðrum sérfræðingi, s.s. sálfræðingi eða náms-ráð-gjafa,  en lesblindir eldri en 30 ára geta komið til okkar og gerst lánþegar án vottorða. Ástæðan fyrir því að við krefjumst ekki vottorða af þeim síðastnefndu er sú að við óttumst að menn sem hafa komist áfram í lífinu þrátt fyrir lesblinduna fram að þeim aldri veigri sér við að leita eftir vottorðum. Það er ekki ýkja langt síðan farið var að greina lesblindu í þeim mæli sem nú er en sem betur fer hefur ungt fólk meiri möguleika á að fá skjótari úrlausn sinna mála núna.

Tæknilegar breytingar og sértæk þjónusta

Lánþegar eru um 3.000 og þar af um 1.000 nemendur. Allir lánþegar hafa aðgang að öllu efni safnsins, afþreyingarefni, námsbókum og öllu þar á milli. Titlar safnsins slaga nú hátt í 6.000 og nú er unnið hörðum höndum að því að koma öllu efni yfir á stafrænt form. Nú er allt efni gefið út á MP3/Daisy-diskum, en þessi vinna býr safnið ekki síst undir framtíðina þannig að hægt verður að miðla efninu með margvíslegum hætti, t.d. yfir netið. Þjónusta Blindrabókasafnsins er sértæk að því leyti að hún fer að mestu leyti fram í gegnum síma. Lánþegar hringja og biðja um ákveðna titla og bækurnar eru svo keyrðar út til þeirra sem búa á höfuðborgarsvæðinu og sendar með pósti út á land. Margar stofnanir, eins og sjúkrahús og elliheimili, eru með nokkurs konar útibú frá safninu þar sem gott starfsfólk sér um að bókakosturinn sé endurnýjaður reglulega og honum dreift til þeirra sem þurfa á honum að halda. Eins eru allmargir sem eru einfaldlega í eins konar „áskrift“ ef svo má að orði komast en þá endurnýja bókaverðir sendingarnar sjálfkrafa um leið og bókum er skilað og miða gjarnan við útlánasögu hvers og eins. Bókaverðir safnsins eru afar natnir við viðskiptavinina og ótrúlega naskir á óskir og þarfir einstakra viðskiptavina. Hins vegar er lánþegum og aðstandendum meira en velkomið að líta til okkar á safnið og sækja bækur. Oft er þó mikið að gera og æskilegt að menn hringi á undan sér. 

Sífellt er unnið að því að bæta þjónustu Blindrabókasafnsins. Fyrrnefnd tækni sem nú hefur haldið innreið sína er skref í átt til einföldunar og hagræðingar fyrir alla lánþega en eins og ævinlega krefjast breytingarnar aðlögunar. Nokkuð stór hópur lánþega hefur þegar tekið MP3-tæknina eða Daisy-spilara í þjónustu sína en allmargir notast enn við gömlu snældurnar. Þar sem þær munu brátt heyra sögunni til er nú lögð áhersla á að kynna breytingarnar og hvetja þá sem ekki hafa útvegað sér ný afspilunartæki til þess að gera það sem fyrst. Við leggjum sérstaka áherslu á að fólk fái sér MP3-tæki sem hafa þann eiginleika að hefja spilun þar sem frá var horfið síðast en sum tæki fara alltaf á upphafsreit þegar slökkt er á þeim. Þetta getur verið til baga fyrir suma og því vert að huga vel að þessu.

Nú á haustmánuðum leggjum við áherslu á að koma sem flestum nýjum jólabókum í útlán á safninu á svipuðum tíma og þær koma út á prenti. Lánþegar safnsins eru upp til hópa miklir lestrarhestar og bíða með óþreyju eftir nýju efni. Það er leiðinlegt að þurfa að bíða lengi eftir bókum, sem eru hvað helst í umræðunni í jólavertíðinni, og geta ekki tekið þátt í þeirri umræðu. Við höfum samið við nokkra velviljaða útgefendur og höfunda um að fá aðgang að nýjum bókum um það bil sem þær fara í prentun og fáum þannig það forskot sem þarf til að koma bókunum yfir á hljóðbækur meðan svartletursbækurnar eru í prentsmiðju. Vonandi vex samvinna af þessu tagi jafnt og þétt. Eins er nú í bígerð að bjóða útlán á tímaritum sem koma út mánaðarlega eins fljótt og hægt er eftir útgáfu þeirra á markað. Það er því til mikils að vinna að tileinka sér nýja tækni, um að gera að nýta sér þjónustu safnsins til hins ýtrasta og njóta þess að hlusta.

Þóra Sigríður Ingólfsdóttir

Forstöðumaður Blindrabókasafns Íslands

Hvers vegna þurfum við sérmenntaða kennara til að kenna blindum og sjónskertum nemendum?

Í eftirfarandi greinarstúf fjalla ég um kennslu blindra og sjónskertra nemenda. Greinin er byggð á bókunum Blind and Visually Impaired Students: Educational Service Guidelines sem kom út árið 1999 og ritstýrt var af Pugh og Erin og Education and Rehabilitation for Empowerment eftir C. Edwin Vaughan og James H. Omvig sem kom út árið 2005. Auk þess nýti ég reynslu mína úr störfum sem kennari blindra og sjónskertra nemenda hér á landi, í Finnlandi og Nýja Sjálandi. 

Sjónskertir og blindir nemendur eru jafn ólíkir og þeir eru margir, þeir eiga það eitt sameiginlegt að sjá illa eða ekkert. Vaughan og Omvig (2005) segja að erfiðleikar sem blint og sjónskert fólk tekst á við í daglegu lífi tengist síst sjónmissinum heldur felist þeir í baráttunni við fordóma í samfélaginu. Baráttunni við að sýna fram á að þrátt fyrir sjónskerðingu er hægt að lifa góðu lífi og að blint og sjónskert fólk er ekkert öðruvísi en annað fólk. Það þarf að tileinka sér aðrar aðferðir en sjáandi fólk, til dæmis við lestur og að fara milli staða. Með þekkingu og góðu aðgengi má segja að sjónskerðing geti verið óþægileg, en í lífinu takast allir á við einhver óþægindi.

Sjáandi börn læra með því að horfa á aðra og herma eftir þeim. Blind og sjónskert börn þurfa sérstaka kennslu og leiðbeiningar til að læra það sem jafnaldrar þeirra læra með sjóninni. Áður en sjáandi ungbörn fara að hreyfa sig milli staða horfa þau í kringum sig, hlutir sem þau ná ekki í verða spennandi og þau leita leiða til að komast í færi við þá. Þau læra smám saman að þekkja umhverfi sitt, taka eftir breytingum og gera sér grein fyrir fjölbreytileikanum í umhverfinu. Blind og sjónskert börn þurfa að kynnast umhverfinu á annan hátt. Þau fara sjaldan af stað til að skoða sig um þar sem þau sjá ekki það sem gæti vakið áhuga þeirra og þó þau heyri spennandi hljóð er óvíst að þau heyri þau betur þó þau færi sig nær. Við lifum í sjónrænum heimi og það getur verið erfitt fyrir okkur sem erum sjáandi að skilja hvernig blind og sjónskert börn „sjá“ umhverfi sitt (Pugh og Erin, 1999).

Hvernig lítur skólabyggingin út í huga nemanda sem er blindur, gerir hann sér grein fyrir því að efri hæðin situr beint ofan á neðri hæðinni og að lyftan er á sama stað á báðum hæðum? Tíu ára nemandi spurði mig einu sinni: „Heyrðu Helga! Þegar við erum að ganga, fara bílarnir hratt framhjá okkur, sérðu hvernig húsin hreyfast?“ Ég var dálitla stund að átta mig á því hvað hann átti við en auðvitað var mjög rökrétt að húsin færðust hægt framhjá en bílarnir hratt. Spurningar sem þessar er ólíklegt að kennari fái nema hann sé í góðu sambandi við nemandann. Hvernig getur leikfangabíll verið bíll? Í huga blinda barnsins getur bíll verið eitthvað sem maður sest inn í, það titrar, gefur frá sér ákveðið hljóð og eftir vissan tíma er maður kominn á annan stað. Fyrir okkur sem erum sjáandi er þetta miklu frekar lýsing á tímavél en bíl því við sjáum bílinn sem tæki á fjórum hjólum með ákveðna lögun og útlit. Eitt af hlutverkum blindrakennara er að leita leiða til að aðstoða blinda og sjónskerta nemendur við að skilja þennan sjónræna heim sem við lifum í og að aðstoða foreldra og annað fagfólk sem gerir sér ekki alltaf grein fyrir muninum á sjónrænum raunveruleika og raunveruleikanum sem byggir á hinum skynfærunum.

Blindir og sjónskertir nemendur þurfa að beita sérstökum aðferðum til að geta fylgt jafnöldrum sínum eftir í námi. Þó að flestir geti fylgt almennri námskrá  þurfa þeir einnig að læra sérstakar aðferðir og leiðir til að skilja og tileinka sér námsefnið. Má þar nefna lestur og skrift á blindraletri, lestur stækkaðs leturs, notkun hljóðbóka og túlkun á upphleyptum myndum en sjónskertum einstaklingi getur reynst erfitt að átta sig á tvívíðum myndum. Ekki er hægt að ætlast til þess að almennir kennarar geti kennt þessi atriði nema í nánu samstarfi við sérmenntaða blindrakennara (Pugh og Erin, 1999).

Blindir og sjónskertir nemendur þurfa að læra að bjarga sér í daglegu lífi. Sjáandi ungmenni fá ógrynni upplýsinga með því að horfa í kringum sig en blindir og sjónskertir einstaklingar þurfa að beita öðrum leiðum og ýmsum hjálpartækjum. Eftirfarandi þætti þarf að kenna sérstaklega og fer sú kennsla fram innan og utan skólans:


Námstækni og skipulag

Sjónbeiting/sjónþjálfun

Að rata og komast um (umferli)

Athafnir daglega lífsins (ADL)

Notkun tæknihjálpartækja

Starfs- og atvinnufræðsla

Félagsfærni

Áhugamál og tómstundir 

(Pug og Erin, 1999).

Ég geri mér grein fyrir því að spurningar vakna um hlutverk skólans þegar þessi listi er skoðaður. Þetta eru greinar sem kenndar voru í blindraskólum og hafa því miður oft orðið að víkja í almennum skólum bæði sökum skorts á fagfólki og vangaveltum um hlutverk skólanna. Lög um grunnskóla nr. 66/1995 segja: „Hlutverk grunnskólans, í samvinnu við heimilin, er að búa nemendur undir líf og starf í lýðræðisþjóðfélagi sem er í sífelldri þróun“. Hversu vel að vígi stendur einstaklingur sem skilar afburða námárangri á prófum en getur ekki farið út í búð, þvegið fötin sín, átt samskipti við annað fólk eða sett sér markmið varðandi atvinnu? 

Staða blindra og sjónskertra námsmanna er beintengd þekkingu þeirra sem vinna með þeim. Starfsmennirnir verða að þekkja aðferðir og kennslugögn sem blindir og sjónskertir nemendur þurfa til að ná árangri í námi og almennri færni. Nauðsynlegt er að gera sér grein fyrir því að læknisfræðilegt mat á sjónskerðingu segir ekki til um þörf einstaklingsins á sérkennslu og stuðningi. Við erum öll miklu merkilegri og flóknari en svo að ein afmörkuð mæling geti sagt eitthvað til um þarfir okkar í námi, starfi og daglegu lífi.

Ég tek undir orð Kenneth Jernigan (1999) en hann sagði að  raunverulegur vandi blindra og sjónskertra einstaklinga fælist ekki í skorti á sjón heldur mistúlkun og misskilningi meðal almennings. Það er því eitt af hlutverkum fagfólks að standa með blindum og sjónskertum einstaklingum í baráttunni við að leiðrétta þennan misskilning.

Hausthappdrætti Blindrafélagsins

Blindrafélagið, samtök blindra og sjónskertra á Íslandi er að mjög litlu leyti rekið fyrir opinbert fé. Blindrafélagið hefur byggt starfsemi sína á frjálsum framlögum og notið ómetanlegs stuðnings almennings í þau 68 ár sem það hefur starfað.

Blindrafélagið vinnur að hagsmunamálum blindra og sjónskertra og markmið félagsins er að hver einstaklingur geti notið hæfileika sinna til fullnustu. Helstu baráttumál félagsins um þessar mundir er fjölgun leiðsöguhunda fyrir blinda og bætt þjónusta við blind og sjónskert börn í skólum landsins.

Ein veigamesta fjáröflunarleið félagsins er happdrætti. Fyrir lok september fá öll heimili og fyrirtæki í landinu sendan happdrættismiða í pósti. Það er von okkar að landsmenn taki happdrættinu vel og kaupi miða til styrktar starfseminni. Margir veglegir vinningar eru í boði. Einnig er hægt að kaupa miða á skrifstofu Blindrafélagsins að Hamrahlíð 17, 105 Reykjavík og í síma 525-0000 eða panta á heimasíðu félagsins http://www.blind.is. Miðinn kostar kr. 1.500. Skrifstofan er opin frá kl. 9-16 alla virka daga. 

Dregið verður í hausthappdrætti Blindrafélagsins 16. nóvember  2007.

Ráðið í stöður blindrakennara/kennsluráðgjafa til að bæta þjónustu við blinda og sjónskerta nemendur á Íslandi
Að tillögu framkvæmdanefndar, skipaðri af menntamálaráðherra í maí 2007, ákvað ríkisstjórnin að grípa til sérstakra aðgerða til að hægt verði að halda uppi og bæta þjónustu við blinda og sjónskerta nemendur á Íslandi . Ákveðið var að setja á laggirnar nýjar stöður blindrakennara/kennsluráðgjafa.

 Með þessari ákvörðun ríkisstjórnarinnar hefur verið tekið mikilvægt skref í átt að því að efla þjónustu við blinda og sjón-skerta nemendur.  Frekari úrbætur eru í vinnslu en þar vegur þyngst tillaga um að stofnuð verði miðlæg þjónustu- og þekk-ingar-mið-stöð með allri þjónustu fyrir blinda og sjónskerta á Íslandi. 

„Við ætlum að láta þennan lang-þráða draum okkar rætast,“ segja nýráðn-ir kennsluráðgjafar.

„Störfin voru auglýst 15. júlí sl. og vorum við eftirtaldar ráðnar í störfin: Dóra Soffía Þorláksdóttir, Elfa Svanhildur Hermannsdóttir, Helga Einarsdóttir og Ingunn Hallgrímsdóttir.

Dóra og Elfa hófu sérfræðinám, í fjar-námi, núna á haustdögum við University of Birm-ingham og þykir þeim það bæði fróð-legt og spennandi. Námið mun taka um tvö ár.  Jafnhliða námi  eru þær í fullu starfi sem nemar hjá Helgu og Ingunni sem eru reynsluboltar úr geiranum. 

„Við erum ráðnar tímabundið næsta ár hjá Blindrafélaginu sem tók okkur upp á arma sína fjárhagslega og hefur gert allt sem mögulegt er til að við gætum hafið störf sem fyrst. Fagleg ábyrgð á störfum okkar liggur síðan hjá Menntasviði Reykjavíkurborgar. 

 Við hvetjum alla foreldra, nemendur, kennara og skólayfirvöld til þess að nýta sér þjónustu okkar, þjónustu sem lengi hefur verið beðið eftir og er nú komin til að vera.  Látið heyra frá ykkur!“

Helga Einarsdóttir gsm. 840 7260 

helga@blind.is                                                                

Ingunn Hallgrímsdóttir gsm. 840 7261

ingunn@blind.is                                                        

Dóra S. Þorláksdóttir gsm. 840 7262  

dora@blind.is                                                                           

Elfa S. Hermannsdóttir gsm. 840 7263  

elfa@blind.is

Jólakort Blindrafélagsins 2007

árabil gefið út jólakort og merkisspjöld á jólapakka til styrktar starfseminni. Í ár verða gefnar út þrjár gerðir af jólakortum.

Jólakort með myndinni “Jólagleði” eftir listakonuna Mæju, kortin eru seld 8 saman í pakka ásamt umslögum á 1.000 kr. Merkispjöldin eru 8 í pakka og eru seld á 300 kr.

Kort með ljósmynd af Heklu eftir Sigurgeir Sigurjónsson, kortin eru seld 15 saman í pakka ásamt umslögum á 1.800 kr.

Jólakort með myndinni „Að kvöldi dags“ eftir Helenu Björnsdóttur lögblinda íslenska konu sem býr í Noregi. Helena er félagsmaður í Blindrafélaginu og  hefur verið lögblind síðastliðin ár en lætur það ekki aftra sér frá því að mála myndir í tómstundum sínum. Kortin eru seld 8 saman í pakka ásamt 8 merkispjöldum á 1.300 kr. 

Hægt er að nálgast kortin hjá Blindrafélaginu, Hamrahlíð 17, 105 Reykjavík, sími 525 0000 eða senda tölvupóst á blind@blind.is. 

Blindrafélagið vill biðja landsmenn að styrkja félagið með kaupum á þessum fallegu jólakortum.

Sölumenn frá Blindrafélaginu munu ganga í hús í nóvember og desember og bjóða kortin til sölu. 

Sölufólk óskast til að selja jólakortin og eru góð sölulaun í boði. Upplýsingar í síma 525 0000.

